
ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ  СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Владата на Република Македонија на седумдесет и седмата седница одржана на 21.08.2012 година, во врска со сезонската работа донесе повеќе заклучоци. Со заклучок од истата седница Министерството за труд и социјална политика е задолжено да подготви и на Владата на Република Македонија да достави предлог мерки за поедноставување на законската регулатива и постапката за ангажирање и евидентирање на сезонски работници. 


Министерството за труд и социјална политика врз основа на претходните согледувања од одржаните средби организирани од Кабинетот на Заменик на Претседателот на Владата задолжен за економски прашања со претставници на бизнис заедницата во рамките на проектот “Учиме од бизнис заедницата”, препораките од средбата на Претседателот на Владата на Република Македонија со претставници на Министерството за земјоделство, шумарство и водостопанство, Агенцијата за храна и ветеринарство и Агенција за финансиска поддршка во земјоделството и јавниот развој, како и врз основа на претходно направените анализи, согледувања на нашата постојна правна и институционална рамка и компаративните меѓународни искуства од повеќе земји, предлага одделни мерки.  Овие мерки се поврзани со законската рамка која се однесува на сезонската работа регулирана со Законот за работните односи. 

Владата на Република Македонија на Осумдесет и шестата седница одржана на 18.01.2013 година ја разгледа Информација за потребата од соодветни измени и дополнувања на Законот за работните односи, согласно најновите искуства од примената на законот и го задолжи Министерството за труд и социјална политика да подготви Предлог на закон за измени и дополнува на Законот за работните односи. 


Со предложените измени на законот покрај прашањата кои што се однесуваат на сезонската работа се опфатени и  други прашања кои беа иницирани од страна на организациите на работодавачите, синдикатите, Агенција за вработување, судска пракса и инспекцијата на трудот до Економско социјалниот совет. 

Наведените причини ја наметнаа потребата за измени и дополнувања на Законот за работните односи.
II. ЦЕЛИ, НАЧЕЛА И ОСНОВНИ РЕШЕНИЈА

Основна цел на предлог Законот за изменување и дополнување на Законот за работните односи е во насока на дополнување, промени и конкретизирање  на одделни одредби од законот.
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Предлог Законот за  изменување и дополнување на Законот за работните односи не предизвикува фискални импликации врз Буџетот на  Република Македонија.
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИН НА НИВНО ОБЕЗБЕДУВАЊЕ, ПОДАТОЦИ ЗАТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ    ЗА ОДДЕЛНИ СУБЈЕКТИ

            За спроведувањето на предложените измени и дополнувања не се потребни дополнителни финансиски средства.

ПРЕДЛОГ ЗАКОН ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА РАБОТНИТЕ ОДНОСИ
Член 1

            Во Законот за работните односи („Службен весник на Република Македонија“ бр. 62/05, 106/08, 161/08, 114/09, 130/09, 50/10, 52/10, 124/10, 47/11, 11/12 и 39/12) во членот 13 во ставот (3) зборовите ”образец М1/М2”  да се заменат со зборовите “електронски образец М1/М2 испечатен од системот на Агенцијата за вработување”, а  по зборовите "непосредно во Агенцијата"  се додаваат зборовите "со приложување на ППР образец, овластување на овластено лице со список за лица кои ги пријавува/одјавува, во кое се наведени името, презимето и ЕМБГ, како и бројот на договорот за вработување и датумот на склучување на договорот за вработување".
По ставот (9)  се додаваат два нови става (10) и (11) кои гласат:


"(10) Ако работникот неоправдано не стапи на работа првиот ден на денот определен за стапување на работа, согласно став (6) на овој член, ќе се смета дека не засновал работен однос.


 (11) Доколку работодавачот по престанокот на работниот однос, во рок од осум дена од денот на престанокот на работниот однос не го одјави работникот од задолжително социјално осигурување, одјава на работникот може да се изврши по барање на работникот, врз основа на претходно доставен записник од инспекторот на трудот до Агенцијата за вработување."

Член 2

Во членот 22 се додава нов став (5) кој гласи:


“(5) За вршење на сезонска работа може да се заснова работен однос и без јавно огласување, но најмногу до 90 дена.”
Член 3

Во членот 23 ставот (1) се додаваат пет нови става (2), (3), (4), (5) и (6) кои гласат:

" (2) Доколку на јавниот оглас од став (1) на овој член, се пријавиле до 200 кандидати за едно работно место изборот се врши во рок од 45 дена, од 201 до 500 кандидати за едно работно место изборот се врши во рок од 90 дена и над 500 кандидати за едно работно место изборот се врши во рок од 120 дена.

(3) За времетраењето на јавниот оглас, работодавачот не може да објавува нов оглас за истото работно место.


(4) Јавниот оглас завршува со избор, неизбор и со истекот на рокот од став (1) и (2) на овој член.


(5)Во јавниот оглас покрај другите посебни услови, работодавачот е должен да го наведе почетокот и завршетокот на дневното и неделното работно време, распоредот на работното време и паричниот износ на основната плата за работното место за кое се бара работник. 


(6)Ако за определено работно место се бара работник со посебни  овластувања, во јавниот оглас треба да се наведе и работното место со посебни овластувања."
Ставовите (2) и (3) стануваат ставови (7) и (8).
Член 4
Во член 27 ставот (1)  се менува и гласи:


"Работодавачот мора во рок од пет работни дена од денот на склучување на договорот за вработување писмено да го извести кандидатот кој не е избран дека не е избран и кој кандидат е избран и  да му ги врати сите документи што му ги доставил како доказ за исполнување на бараните услови за вршење на работата."
Ставот (2) се брише.
Член 5
Во член 28 став (1) во точката 9 по зборот “плата” се додаваат зборовите “која се изразува во паричен износ”

Член 6
Во членот 47 се додава нов став (1) кој гласи:

„(1) Сезонската работа е работа која поради климатските или природните услови не се извршува во текот на целата година, туку во одредени периоди - сезони,  која не надминува осум месеци во период од 12 последователни месеци.“

         Во членот 2 бројот “(1)” се заменуваат со бројот “(2)”.

         Ставовите (1) и (2) стануваат ставови (2) и (3).

Член  7
Во член 48 по ставот (5) се додава нов став (6) кој гласи:


"(6) Работодавачот е должен во договорот за вработување со скратено работно време да го утврди почетокот и завршетокот на скратеното дневно работно време на работникот и да води посебна евиденција за работниците со скратено работно време, а за склучените договори со скратено работно време Агенцијата за вработување еднаш месечно го известува Државниот инспекторат за труд."

Член 8
Во член 59 во став (1) точката на крајот на реченицата се заменува со запирка и се додаваат зборовите “во случај на кршење на работниот ред и дисциплина или работните обврски, во сог​лас​ност со за​кон.”

Член 9
Во членот 60 во  став (2) во редот четири точката се заменува со запирка и се додаваат зборовите: "а за сезонска работа, пробната работа може да трае три работни дена."
По ставот (2) се додава нов став (3) кој гласи:


"(3) Работодавачот може договорот за вработување со пробна работа да го откаже во рок од три дена од денот на склучувањето на договорот."
Ставовите (3) и (4) стануваат ставови (4) и (5).

Член 10
Во член 69 по ставот (1) се додава нов став (2) кој гласи:

"(2) Спогодбата од став (1) на овој член се потпишува на денот на престанокот на работниот однос и истата треба да содржи своерачно напишани име и презиме од работникот и од работодавачот, своерачно напишан датум на престанок на работниот однос од работникот и од работодавачот и своерачен потпис на работникот и на работодавачот. 
Ставот (2) кој станува став (3)  се менува и гласи:

(3) Доколку спогодбата за раскинување на договорот за вработување е склучена спротивно на ставовите (1) и (2) на овој член, истата е ништовна."
Член 11
Во член 71 во ставот (2) во ред четвртти пред зборот "или" се додаваат зборовите "поради кршење на работниот ред и дисциплина или работните обврски (причина на вина)".

Член 12
Во членот 73 по запирката се додаваат зборовите “под условите од член 80 на овој закон”.

Член 13
Во член 78 во првиот ред по зборовите “однесуваат на” се додаваат зборовите “откажување на”.

Член 14
Во членот 79 ред петти по зборот "вработување" запирката се заменува со точка, а  зборовите до крајот на реченицата се бришат.
Член 15
Во членот 80 точката на крајот на реченицата се заменува со запирка и се додаваат зборовите: "во случаите утврдени со колективен договор на ниво на гранка, односно оддел, односно на ниво на работодавач"

Член 16
Во членот 88 се додава нов став (3) кој гласи:


"(3) Ако работодавачот го откажува договорот за вработување на работник на сезонска работа, отказниот рок  е седум работни дена."

Член 17
Во насловот пред членот 91 зборовите “на одлуката за откажување” се бришат.

Член 18
Во членот 97 се додава нов став (6) кој гласи:

"(6) Испратнина не се исплатува во случај на откажување на договор за вработување од деловни причини, на работник кои врши сезонска работа која трае до три месеци."

Член 19
Во членот 102 во ставовите (1) и (4) зборот “правосилна” се брише, а во ставот (4) зборовите “исплати плата согласно со став (2) на овој член”  се заменуваат со зборовите “да му досуди надомест на штета”  

Член 20
Во членот 116 во став (7) зборовите "една локација е должен" се заменуваат со зборовите: "една или повеќе локации е должен на секоја локација".

По став (7) се додава нов став (8) кој гласи:


"(8) Работодавачот кој има под 25 вработени е должен да води евидентен лист за присуство на работа на работниците со наведување на податоци за почетокот и завршетокот на работното време."

Член 21
Во член 117 во ставот (4) по запирката во трети ред се додаваат зборовите "во кои не се засметуваат деновите на искористен годишен одмор".

Ставот (6) се менува и гласи:


"(6) Работодавачот е должен за секое воведување на прекувремената работа претходно писмено да го извести подрачниот државен инспектор на трудот."

Член 22
Во член 120 став (1) во точката 4) по зборот "работник" се додаваат зборовите "без негова согласност".

Член 23
Во членот 124 се додаваат четири нови става  (3), (4), (5) и (6) кои гласат: 

"(3) При прераспределба на работното време за вршење на сезонска работа, работното време не може да биде подолго од 12 часа дневно или 55 часа неделно, за време не подолго од четири месеци. 

(4) Работното време  од став (3) на овој член кое е подолго од 40 часа во работната недела  се засметува  и надоместува во пократко работно време во други работни денови или со слободни работни денови за времетраењето на договорот за вработување.

(5)Прераспределените работни часови не се сметаат како прекувремена работа за која се исплаќа додаток на плата.

(6) Забранета е работа со прераспределени работни часови на помлад работник, работник - инвалидно лице, бремена работничка, работник кој постојано се грижи за дете до три годишна возраст, работник – самохран родител што постојано се грижи за дете помладо од 15 годишна возраст."

Член 24
Во членот 133 по зборот “непрекинато” се додаваат зборовите “помеѓу два последователни работни дена”.

Член 25
Во членот 139 во ред третти по запирката се додаваат зборовите “кај ист работодавач”
Член 26
Во членот 148 по ставот (2) се додава нов став (3) кој гласи:

"(3) Во случаите од став (2) на овој член работодавачот е должен за секое воведување на работа на државен празник претходно писмено да го извести подрачниот државен инспектор на трудот."
Член 27
Во член 178 по ставот (2) се додава нов став (3) кој гласи:

„На работникот кај кого е утврдена намалена работна способност за 50%, согласно прописите за пензиско и инвалидско осигурување, има право на скратено работно време или да биде распределен на друга соодветна работа, со право на плата согласно колективен договор.

Ставовите (3) и (4) стануваат ставови (5) и (6).
Член 28
Во член 181 ставот (4) се менува и  гласи:


"(4) Против одлуката за отказ на договорот за вработување работникот има право на приговор до органот на управување, односно работодавачот, во рок од осум дена од добивањето на одлуката за отказ на договорот за вработување.

По ставот (4) се додава нов став (5) кој гласи:


"(5) Кога не е донесена одлука по приговорот, во рок од осум дена од неговото поднесување или кога работникот не е задоволен со одлуката донесена по приговорот, работникот има право да поведе спор пред надлежниот суд, во рок од 15 дена."

Ставовите (5) и (6) стануваат ставови (6) и (7).

Член 29
Во насловот пред членот 243 и во ставот (1) и (2) зборот “исклучување” се заменува со зборот “отстранување”.

Член 30
Во член 256 ставот (1) се менува и гласи:


"(1)Надзор над примената на овој закон, прописите за вработувањето и другите прописи од областа на трудот, колективните договори и договорите за работа со кои се уредуваат правата и обврските на работникот и работодавачот од работниот однос, врши органот на државната управа надлежен за работите на инспекцијата на трудот."

Член  31
Членот 259 се менува и гласи :
"(1) Ако инспекторот на трудот зaтекне на работа кај работодавач до две лица со кои не е заснован работен однос, согласно со законот и лицето не е пријавено во задолжително социјално осигурување и во случаите од член 48 став (6) на овој закон, на одговорното лице или од него овластено лице кај работодавачот ќе му издаде покана за плаќање глоба во износ од 1.000 евра во денарска противвредност за секое затечено лице и со решение ќе му нареди на одговорното лице кај работодавачот, во рок од осум дена да заснова работен однос со затеченото лице или друго лице на неопределено време и во наредните три месеци да не го намали вкупниот број на вработени.
(2)Ако одговорното лице или од него овластено лице кај работодавачот ја одбие поканата за плаќање глоба или не ја плати глобата во предвидениот рок и не заснова работен однос со затеченото лице без јавен оглас или со друго лице од ставот (1) на овој член,  инспекторот на трудот ке донесе решение за забрана за работа во работната просторија, односно работниот простор на работодавачот, во траење од 15 дена и ќе поднесе барање за поведување на прекршочна постапка, согласно закон.
(3)Ако инспекторот на трудот затече на работа кај работодавачот повеќе од две лица со кои не е заснован работен однос и лицето не е пријавено во задолжително социјално осигурување, ќе донесе решение за забрана за работа во работната просторија, односно работниот простор на работодавачот во траење од 30 дена, со решение ќе му нареди на одговорното лице кај работодавачот, во рок од осум дена да заснова работен однос со затеченото лице или друго лице на неопределено време и во наредните три месеци да не го намали вкупниот број на вработени и ќе поднесе барање за поведување на прекршочна постапка, согласно закон.
(4)Ако работодавачот го повтори прекршокот од ставот (1) на овој член, во рок од една година, инспекторот на труд со решение ќе забрани работа кај работодавачот во работната просторија, односно работниот простор во траење од 30 дена и ќе поднесе прекршочно барање за поведување на прекршочна постапка, согласно закон.
(5)За време на забраната за работа на работодавачот во смисла на овој член од законот, работодавачот е должен на работниците да им исплатува надомест на плата најмалку 70% од исплатената плата на работникот во претходниот месец и придонеси од плата и за време на забраната не смее да го намали бројот на вработените.
(6)Забраната за работа од став (2) на овој член може да се замени со паричен надомест во висина од 5.000 евра  во денарска противвредност, а забраната за работа од став (3) на овој член може да се замени со паричен надомест во висина од 8.000 евра во денарска противвредност."
Член  32

Во член 263 во ставот (1) по зборовите "до" се додаваат зборовите "Комисијата формирана од".
Член  33
Во член 265 во ставот (1), по точката 4) се додава нова точка 5а) која гласи: 


" 5а) при склучување на договор за вработување постапи спротивно на член 25 од овој закон;"


По точката 9) се додава нова точка 9а) која гласи:


"9а) го откаже договорот за вработување спротивно на член 101 од овој закон;"
Член 34

Се овластува Законодавно – правната комисија на Собранието на Република Македонија да утврди пречистен текст на Законот за работните односи.

Член  35
Овој закон влегува во сила осмиот ден од денот на  објавувањето во “Службен весник на Република Македонија”.
ОБРАЗЛОЖЕНИЕ НА ПРЕДЛОГ ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА РАБОТНИТЕ ОДНОСИ
I.Објаснување на содржината на одредбите на Предлог на Законот за ИЗМЕНУВАЊЕ И ДОПОЛНУВАЊЕ на Законот ЗА РАБОТНИТЕ ОДНОСИ


Со членот 1 од Предлог на законот се предлагаат измени и дополнувања на член 13 од постојниот закон, а со цел прилагодување и усогласување на пријавувањето и одјавувањето на работници во Агенцијата согласно воспоставениот електронски систем на водење на евиденцијата. Со оваа измена наместо постоечкиот образец М1/М2 во хартиена форма, се воведува електронски образец М1/М2 испечатен од системот на Агенцијата за вработување, заради намалување на трошоците и поедноставување на постапката. Притоа се утврдува обврска при пријавување и одјавување на работници потребно е да се приложи и ППР образец и овластување на овластеното лице со список на лица кои ги пријавува/одјавува, како и наведување на бројот на договорот за вработување и датумот на склучување на договорот за вработување за лицата кои ги пријавува/одјавува.

Со новиот став 10 се намалуваат административните процедури во врска со пријавувањето и одјавувањето на работниците во случаите кога работникот со кој што е склучен договор за вработување во утврдениот рок не стапи на работа, при што се предвидува во ваквите случаи да се смета дека работникот не засновал работен однос.  Дополнувањето на законот со ставот 11 се врши со цел да се пополни правната празнина во решавањето на ваквите конкретни случаи во практиката при спроведувањето на законот каде работниците на кои им престанува работниот однос наидуваат на конкретни проблеми поради тоа што работодавачите не ги одјавуваат или не сакаат да ги одјават во Агенцијата за вработување. Поради тоа овие работници имаат проблеми во засновањето на работен однос и пријавувањето во задолжително социјално осигурување.


Со членот 2 се дава можност за засновање на работен однос за вршење на сезонска работа без јавно огласување, но најмногу до 90 дена. Законот и до сега даваше можност за итни и неодложни работи да се вработи работник без јавен оглас до 30 дена. Со предложената измена овој рок се продолжува до 90 дена само за вршење на сезонска работа, заради видот и карактерот на работата.

Со членот 3 се врши дополнување на член 23 од постојниот закон. Со дополнувањата се определува крајниот рок  за вршење на избор на работници врз основа на објавен јавен оглас и поконкретно ја уредува постапката во врска со спроведувањето на јавен оглас. Новина во истата се предлага покрај другите посебни услови кои треба да ги содржи јавниот оглас во истиот да се наведе и почетокот и завршетокот на работното време, распоредот на работното време и паричниот износ на основната плата на работникот за работното место за кое се бара работник. Ова и од причини што ова се дел од обврските и елементите што треба да ги содржи договорот за вработување согласно член 28 од законот.

Со членот 4 претставниците на работодавачите предложија да се утврди единствен рок за известување и за враќање на документите на кандидатот кој не е избран на јавниот оглас.

Со членот 5 соодветно на предложената измена на член 23 се предлага измена и на овој член, во врска со висината на основната плата која треба да биде утврдена во паричен износ во договорот за вработување, како еден од елементите на содржината на договорот, заради надминување на проблемите во врска со различното толкување и примена на постојната одредба од законот во праксата.

Со членот 6 врши дополнување на членот 47 со утврдување на дефиниција за сезонската работа, соодветно на дефиницијата за сезонската работа во другите земји.     

Со членот 7 се врши дополнување со нов став  на членот 48 со цел превентивно да се делува и да се зајакне инспекцискиот надзор и контроли, заради спречување на злоупотреба на законот во примената, со утврдување на обврска за водење на посебна евиденција за скратеното работно време и доставување на редовни извештаи за склучените договори од страна на Агенцијата за вработување до Државниот инспекторат за труд. Предложената измена е и и во согласност со заклучокот на Владата на Република Македонија и изработениот акциски план од ДИТ за спроведувањето на инспекциски надзор кај работавадавачите кои вработуваат работници со скратено работно време.


Со членот 8 и 9 се вршат одредени измени од технички карактер заради појасност во примената на одредбите во практиката и спречување на различно толкување на одредбите.

Со членот 10 се врши дополнувањето на членот 69 поради честите злоупотреби на законот во практиката преку претходно потпишување на спогодба за престанок на работен однос само од страна на работникот при засновање на работниот однос, без претходно потпишување и заведување на спогодбата кај работодавачот и без наведување на датумот на престанокот на работниот однос. Ова најчесто се користеше за еднострано раскинување на договорот за вработување од страна на работодавачот и не почитување на другите одредби од законот при престанок на работен однос, а особено на претходно известување на работникот за времето на престанокот на работниот однос, непочитување на отказните рокови, како и одјавување на работникот од кај работодавачот и сл. Со предложената измена е со цел за спречување на злоупотреби во примената на законот и обезбедување на  поголема заштита на вработените.

Со членовите 11, 12, 13. 14 и 15 се предлагаат измени од технички карактер заради правно техничко подобрување на текстот на законот.


Со членот 16 се врши дополнување на членот 88  со која се утврдува отказен рок од седум работни дена за сезонска работа.


Со членот 18 од предлог законот е предвидено дека поради краткото времетраење на сезонската работа за времето до три месеци не исплатува испратнината.

Со членот 20 се врши дополнување и допрецизирање на членот 116, со цел да се спречи различно толкување на законот во примената и да се создадат подобри услови и претпоставки за поефикасно вршење на инспекцискиот надзор преку воведување и водење на евидентен лист кај работодавачите за присуството на работа на работниците кај работодавачот кај кој се вработени под 25 вработени.


Со членот 21 се врши дополнување во членот 117 во ставот 4 заради допрецизирање дека во отсуството од овој став не се засметуваат деновите на искористен годишен одмор и во насока на обезбедување на  подобар увид и контрола во врска со прекувремената работа од страна на инспекцијата на трудот, како и преземање на мерки за спречување на злоупотребите во примената на законот.


Со членот 22 се врши дополнување на член 120 во функција на усогласување со член 180 од постојниот закон.

Со членот 23 се врши дополнување на членот 124 од законот кој го регулира прашањето во врска со прераспределбата на работата работа, со тоа што поконкретно се уредуваат прашањата на прераспределбата на работата за вршење на сезонска работа. При тоа се ограничува максималното траење на дневното и неделното работно време за вршење на сезонска работа, начинот на  прераспределбата, пресметувањето и користење на работните часови кои се над полното работно време утврдени со законот. Со предложениот член се обезбедува и посебна заштита на одделни категории на работници преку забрана за нивно вработување за вршење на сезонска работа подолго од полното работно време (дневно или неделно утврдено со законот). 


Со член 25 се врши измена на членот 148 од законот заради дополнување на регулативата со воведување на обврска за работодвавачите за секое воведување на работа за време на државен празник писмено да го известуваат инспекторот на трудот.


Со членот 27 се врши дополнување на член 178 од законот заради усогласување со претходно извршените измени во Законот за пензиско и инвалидско осигурување, со кој се воведе право на скратено работно време или промена на работно место кај работник со намалена работна способност за 50 %. Соодветно на оваа одредба, а заради остварување на правото, потребно е во Законот за работните односи да се утврди основ за скратено работно време или промена на работно место со право на плата, за оваа категорија на работници. Со тоа ќе се овозможи заокружување на регулативата и овозможување на примена на истата.

Со членот 30 се врши допрецизирање на член 256 од правно технички карактер.

Со членот 31 се менува членот 259 од законот. Постојната одредба од законот во практиката според сознанијата на инспекцијата на трудот имаше несоодветна примена кај одделни работодавачи од аспект на неисплата на предвидените три просечни плати на работникот или формална исплата и поврат на средствата на работодавачот, подолго време траеше прекршочната постапка, а со тоа и наплатата на глобите за утврдените прекршоци со законот се остварува потешко, а и процентот на наплатата  на глобите беше помал. Заради превентивно делување и зајакнување на одговорноста во врска со засновањето на работен однос и почитување на работното време се предлагаат промени во делот на мерките.  Со предложениот член се утврдени условите и мерките што ги презема инспекторот на трудот во случаите кога при вршење на надзор кај работодавачот ќе затекне на работа работник со кој не е заснован работен однос и кој не е пријавен во задолжително социјално осигурување.
II.МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ


Решенијата содржани во предлог Законот за изменување и дополнување на Законот за работните односи се меѓусебно поврзани со одделни одредби од Законот за работните односи.  
III.ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА


Со предлог Законот за изменување и дополнување на Законот за работните односи ќе се овозможи поцелосна и подоследна примена на законот согласно согледувањата од искуствата во примена на законот. 
ТЕКСТ НА ОДРЕДБИТЕ НА ЗАКОНОТ ЗА РАБОТНИТЕ ОДНОСИ КОИ СЕ  ИЗМЕНУВААТ ИДОПОЛНУВААТ

Договор за вработување

Член 13

(1) Со потпишување на договорот за вработување се заснова работен однос меѓу работникот и работодавачот.

(2) Правата, обврските и одговорностите врз основа на вршењето на работата од работниот однос и вклучување во задолжителното социјално осигурување врз основа на работниот однос, започнуваат да се остваруваат со денот на стапувањето на работникот на работа, договорени во договорот за вработување.

(3) Работодавачот е должен да поднесе пријава/одјава (образец М1/М2) за работникот во задолжително социјално осигурување (пензиско и инвалидско, здравствено и осигурување во случај на невработеност), во согласност со посебните прописи, во Агенцијата за вработување на Република Македонија, по електронски пат или непосредно во Агенцијата, пред работникот да стапи на работа. Заверена фотокопија од пријавата или извод од компјутерски запис од информацискиот систем на Агенцијата му се врачува на работникот во рок од три дена од денот на стапувањето на работа.

(4) Агенцијата за вработување на Република Македонија, Фондот на пензиското и инвалидското осигурување на Македонија и Фондот за здравствено осигурување на Република Македонија се должни да водат и трајно да ја чуваат евиденцијата на пријавите и одјавите во социјално осигурување и на барање на лицето да му издадат податоци за состојбата и промените во врска со социјалното осигурување на работникот.

(5) Агенцијата за вработување на Република Македонија, Фондот на пензиското и инвалидското осигурување на Македонија и Фондот за здравствено осигурување на Република Македонија, вршат размена на податоците во врска со социјалното осигурување.

(6) Ако датумот на стапување на работа не е определен во договорот за вработување, како датум на стапување на работа се смета датумот на потпишувањето на договорот за вработување.

(7) Работникот не може да стапи на работа пред да се склучи договор за вработување и пред работодавачот да го пријави во задолжително социјално осигурување.

(8) Правата, обврските и одговорностите врз основа на вршењето на работата од работниот однос и вклучување во задолжителното социјално осигурување врз основа на работниот однос, започнуваат да се остваруваат со денот на стапувањето на работа, исто така, и во случај ако на тој ден работникот од оправдани причини нема да започне да работи.

(9) Оправдани причини според овој закон, заради кои работникот не отпочнува со работа на денот определен со договорот за вработување, се случаите кога работникот е отсутен од оправдани причини утврдени со закон, колективниот договор и договорот за вработување.
Начин на обезбедување на потребата од работници

Член 22

(1) Работодавачот потребата од работници ја обезбедува преку: 
1) огласување на јавен оглас во дневниот печат на товар на работодавачот; 
2) објавување во службата надлежна за посредување при вработување, без наплата, во согласност со закон; 
3) посредување на службата надлежна за посредување при вработување преку упатување на лица за вработување од евиденцијата на невработените лица; 
4) агенција за посредување при вработување со наплата од работодавачот, во согласност со закон.

(2) Во јавна установа, јавно претпријатие и друго правно лице што врши дејност на јавна служба, орган на државната власт и орган на единицата на локалната самоуправа, при вработувањето се применува начелото на соодветна и правична застапеност на граѓаните кои припаѓаат на сите заедници во Република Македонија, односно во единиците на локалната самоуправа, без да се нарушат критериумите на стручност и компетентност.

(3) Во јавна установа, јавно претпријатие и друго правно лице што врши дејност на јавна служба, орган на државната управа и орган на единицата на локалната самоуправа, потреба од работник се обезбедува со објавување на јавен оглас во најмалку два дневни весника од кои најмалку во по еден од весниците што се издаваат на македонски јазик и во весниците што се издаваат на јазикот што го зборуваат најмалку 20% од граѓаните кои зборуваат службен јазик различен од македонскиот јазик.

(4) По исклучок, работодавачот од ставот (2) на овој член, за итни и неодложни работи, работен однос може да се заснова и без јавно огласување, но најмногу до 30 дена, со посредување на службата надлежна за посредување при вработување.

Објавување на слободни работни места

Член 23

(1) Кога работодавачот вработува работници по пат на јавен оглас , е должен во јавниот оглас да ги наведе условите што се бараат за вршење на работата, рокот за пријавување, кој не смее да биде пократок од пет работни дена и рокот во кој работодавачот по истекот на рокот за пријавување ќе изврши избор, доколку со друг закон поинаку не е определено.

(2) За објавување се смета, исто така, и објавувањето во просториите на службата надлежна за посредување при вработување.

(3) Ако работодавачот го објавува слободното работно место и во средствата за јавно информирање, рокот за пријавување започнува да тече од денот на последното објавување.

Права на неизбраните кандидати

Член 27

(1) Работодавачот мора во рок од осум дена од денот на склучувањето на договорот за вработување писмено да го извести кандидатот кој не е избран дека не е избран и кој кандидат е избран.

(2) Работодавачот е должен на кандидатот кој не е избран во рок од три дена да му ги врати сите документи што му ги доставил како доказ за исполнување на бараните услови за вршење на работата.

Содржина на договорот за вработување

Член 28

(1)Договорот за вработување особено содржи: 
1) податоци за договорните страни, нивното живеалиште, односно седиште; 
2)датум на стапување на работа; 
3) назив на работното место, односно податоци за видот на работата за којашто работникот склучува договор за вработување, со краток опис на работата што ќе ја врши според договорот за вработување; 
4) одредби за обврската на работодавачот да го информира работникот за ризичните работни места и посебни стручни квалификации или познавања или неопходен посебен медицински надзор, во согласност со закон, со наведување на посебните ризици кои според законските прописи можат да бидат последица од работата; 
5) место на вршење на работата. Ако не е наведено точното место, се смета дека работникот ја врши работата во седиштето на работодавачот; 
6) време на траење на работниот однос, кога е склучен договор за определено време; 
7) одредба за тоа дали се работи за работен однос со полно или пократко работно време; 
8) одредба за дневно или неделно редовно работно време и распоредување на работното време; 
9) одредба за висината на основната плата, која му припаѓа на работникот за вршење на работата според закон, колективен договор и договорот за вработување; 
10) одредба за другите надоместоци кои му припаѓаат на работникот за вршење на работата според закон и колективен договор; 
11) одредба за годишниот одмор, односно начинот за определување на годишниот одмор и 
12) наведување на општите акти на работодавачот во кои се определени условите на работа на работникот.

(2) Договорот за вработување може да содржи и други права и обврски определени со овој и друг закон и колективен договор.

(3) Во договорот за вработување во однос на одделни прашања, страните треба, каде што е соодветно да се повикаат на закони, колективни договори и акти на работодавачот.

Сезонска работа

Член 47

(1) Работникот кој по договор за вработување на определено време врши сезонски работи, односно работа во нееднакво распоредено работно време без прекин најмалку три месеца во годината и притоа одработи повеќе часови отколку што е одредено за работа со полно работно време, може да бара часовите да му се пресметаат во работни денови со полно работно време.

(2) Според ставот (1) на овој член пресметаните работни денови се внесуваат во работниот стаж на работникот, како да ги поминал на работа. При што вкупниот работен стаж во календарската година не смее да надмине 12 месеца.

Договор за вработување со скратено работно време

Член 48

(1) Договор за вработување може да се склучи, исто така, и за работно време пократко од полното работно време (скратено работно време).

(2) За скратено работно време се смета времето кое е пократко од полното работно време кај работодавачот.

(3) Работникот кој склучил договор за вработување со скратено работно време, има договорни и други права и обврски од работниот однос како работникот кој работи полно работно време и ги остварува пропорционално на времето, за кое што склучил договор за вработување, освен тие за кои со закон поинаку е определено.

(4) Работникот има право на годишен одмор со минимално времетрање од десет работни дена.

(5) Ако во договорот за вработување поинаку не е определено, работодавачот на работникот кој работи со скратено работно време, не смее да му наложи на работникот да работи подолго од договореното работно време, освен во случаите од членот 119 на овој закон.

Ограничување на отказ на приправникот од страна на работодавачот

Член 59

За времетраење на приправничкиот стаж работодавачот не смее на приправникот да му го откаже договорот за вработување, освен во случај на спроведување постапка за престанување на работодавачот.

Пробна работа

Член 60

(1) При склучување на договорот за вработување работникот и работодавачот можат да се договорат за пробна работа.

(2) Во договорот за вработување покрај сите права и обврски од работен однос се утврдува висината на платата и времетраењето на пробната работа, кое не може да биде подолго од шест месеца. Пробната работа може да се продолжи во случај на оправдано отсуство од работа (болест и слично).

(3) Во времетраењето на пробната работа работникот може да го откаже договорот за вработување со отказен рок од три работни дена.

(4) Врз основа на оцената за неуспешно завршената пробна работа работодавачот може по изминувањето на пробната работа да го откаже договорот за вработување.

Раскинување на договорот за вработување со спогодба

Член 69

(1) Договорот за вработување страните можат кога било да го раскинат со писмена спогодба која мора да содржи одредба за последиците, коишто настануваат за работникот поради договорното раскинување при остварувањето на правата врз основа на осигурување за случај на невработеност.

(2) Спогодбата од ставот (1) на овој член која не е склучена во писмена форма е ништовна.

Дозволеност на отказ

Член 71

(1) Работникот може да го откаже договорот за вработување ако писмено изјави дека сака да го откаже договорот за вработување.

(2) Работодавачот може да го откаже договорот за вработување, само ако постои основана причина за отказ поврзана за однесувањето на работникот (лична причина на страна на работникот) или ако причината е заснована на потребите на функционирањето на работодавачот (деловна причина).

(3) Работникот и работодавачот можат да го откажат договорот за вработување во случаи, односно од причини определени со закон, колективен договор, правилата за работниот ред и дисциплина и договорот за вработување.

(4) Отказот на договорот за вработување, кој работникот директно или индиректно го ставаат во понеповолна положба по кој било од основите на членот 6 од овој закон, е ништовен од моментот на врачувањето на отказот.

Постапка пред отказот поради вина на страната на работникот

Член 73

Пред откажување на договорот за вработување од причина поради вина на работникот, работодавачот мора писмено да го предупреди работникот за неисполнувањето на обврските и можноста на отказ во случај на натамошни кршења на истите.

Понуда на нов променет договор пред отказ

Член 78

(1) Одредбите на овој закон што се однесуваат на договорот за вработување, се применуваат и во случајот кога работодавачот го откажува договорот за вработување и на работникот истовремено му предлага склучување на нов променет договор за вработување.

(2) Работникот мора да се изјасни за новиот променет договор за вработување во рок од 15 дена од денот на приемот на понудата.

(3) Ако работникот во случајот од ставот (1) на овој член ја прифати понудата на работодавачот, нема право на отпремнина поради престанување на претходниот договор за вработување, а го задржува правото да ја оспорува пред надлежниот суд одлуката за промена на договорот за вработување.

Откажување на договорот за вработување од лични причини на страна на работникот

Член 79

Работодавачот може да му го откаже договорот за вработување од лични причини на страна на работникот, ако работникот не ги извршува работните обврски утврдени со закон, колективен договор, акт на работодавачот и договорот за вработување, или ако ги крши работниот ред и дисциплина.

Услови за откажување на договорот за вработување од лични причини на страна на работникот

Член 80

Работодавачот може да му го откаже договорот за вработување на работникот од лични причини на страна на работникот, ако на работникот му се обезбедени потребните услови за работа и му се дадени соодветни упатства, насоки или писмено предупредување од работодавачот во врска со работата дека работодавачот не е задоволен од начинот на извршување на работните обврски и ако по даденото предупредување во рокот утврден од работодавачот, работникот не го подобри своето работење.

Минимални отказни рокови

Член 88

(1) Ако работникот го откажува договорот за вработување, отказниот рок е еден месец. Со договорот за вработување или со колективниот договор може да биде договорен подолг отказен рок, меѓутоа не подолг од три месеца.

(2) Ако работодавачот го откажува договорот за вработување на поединечен работник или на помал број работници отказниот рок е еден месец, а два месеца во случај на престанок на работен однос на повеќе од 150 работници или 5% од вкупниот број работници кај работода-вачот пред престанокот на работниот однос.

Приговор против одлуката за откажување на договорот за вработување без отказен рок или за отстранување од кај работодавачот 
Член 91

(1) Против одлуката за отказ на договорот за вработување без отказен рок или одлуката за отстранување од кај работодавачот, работникот има право на приговор до органот на управување или работодавачот.

(2) Приговорот се поднесува во рок од осум дена од денот на добивање на одлуката за откажување на договорот за вработување без отказен рок или одлуката за отстранување од кај работодавачот.

(3) Одлуката по приговорот се донесува во рок од осум дена од денот на поднесувањето на приговорот.

(4) Приговорот против одлуката за откажување на договорот за вработување без отказен рок или одлуката за отстранување од кај работодавачот, во смисла на членовите 82 и 83 од овој закон, не ја задржува од извршување одлуката за отказ, односно писмениот налог.

(5) Кога не е донесена одлука по приговорот од ставот (3) на овој член или кога работникот не е задоволен со одлуката донесена по приговорот, има право да поведе спор пред надлежниот суд во рок од 15 дена.

(6) По барање на работникот синдикатот може да го застапува работникот во постапката по приговор.

Испратнина

Член 97

(1) Во случај на откажување на договорот за вработување од деловни причини, работодавачот е должен на работникот да му исплати испратнина, и тоа : 
1) до пет години поминати во работен однос - во висина од една нето плата; 
2) од пет до десет години поминати во работен однос - во висина од две нето плати; 
3) од десет до 15 години поминати во работен однос - во висина од три нето плати; 
4) од 15 до 20 години поминати во работен однос - во висина од четири нето плати; 
5) од 20 до 25 години поминати во работен однос - во висина од пет нето плати и 
6) над 25 години поминати во работен однос - во висина од шест нето плати.

(2) Основица за пресметка на испратнината е просечната нето плата на работникот во последните шест месеца пред отказот, но истата да не биде помала од 50% од просечната нето плата исплатена по работник во Републиката во последниот месец пред отказот.

(3) Под работен однос, во смисла на ставот (1) од овој член, се смета времето поминато во работен однос кај ист работодавач и работниот однос кај претходниот работодавач, на кој поради настаната статусна промена, правен следбеник е последниот работодавач.

(4) Испратнината се исплатува со денот на престанокот на работниот однос.

(5) Барањето, односно давањето на согласност за откажување од правото на испратнина од страна на работодавачот, односно работникот се ништовни.

Престанување на важноста на договорот за вработување врз основа на судска пресуда

Член 102

(1) Ако судот донесе правосилна одлука со која е утврдено дека на работникот незаконски му престанал работниот однос, работникот има право да се врати на работа, ако тоа го бара.

(2) Покрај враќањето на работа, работодавачот е должен на работникот да му ја исплати бруто платата која би ја земал кога би бил на работа, согласно со закон, колективен договор и договорот за вработување, намалена за износот на приходот кој работникот го остварил врз основа на работа, по престанокот на работниот однос.

(3) Работникот кој го оспорува отказот може да бара судот, привремено, до завршувањето на спорот, да нареди негово враќање на работа.

(4) Ако судот со правосилна одлука утврди дека на работникот незаконски му престанал работниот однос, а за работникот не е прифатливо да остане во работен однос, судот на барање на работникот ќе го определи денот на престанокот на работниот однос и ќе го задолжи работодавачот на работникот да му исплати плата согласно со ставот (2) на овој член.

(5) Одлуката од ставот (1) на овој член судот може да ја донесе и на барање на работодавачот ако постојат околности кои оправдано укажуваат дека продолжувањето на работниот однос, со уважување на интересите на двете договорни страни, не е можен.

(6) Работодавачот и работникот можат барањето за престанок на договорот за вработување да го поднесат до окончувањето на главната расправа пред првостепениот суд.

Полно работно време

Член 116

(1) Полното работно време не смее да биде подолго од 40 часа неделно.

(2) Работната недела по правило трае пет работни дена.

(3) Со закон, односно со колективен договор може да се одреди како полно работно време, работното време кое е пократко од 40 часа неделно, меѓутоа не помалку од 36 часа неделно.

(4) Со закон или други прописи во согласност со закон, или со колективен договор може да се определи за работните места, кај кои постојат поголеми опасности од повреди или здравствени оштетувања, полното работно време да трае помалку од 36 часа неделно.

(5) Ако полното работно време не е определено со закон или колективен договор, се смета како полно работно време, работното време од 40 часа неделно.

(6) Работодавачот е должен да води евиденција за полното работно време.

(7) Работодавач кој има над 25 вработени и кај кого процесот на работата се врши на една локација е должен да води електронско евидентирање на полното работно време и на прекувремената работа.
Прекувремена работа

Член 117

(1) Работникот е должен на барање на работодавачот да врши работа преку полното работно време (прекувремена работа): 
1) во случаи на исклучително зголемување на обемот на работата; 
2) ако е потребно продолжување на деловниот или производниот процес; 
3) ако е нужно да се отстрани оштетување на средствата за работа, што би предизвикало прекинување на работата; 
4) ако е потребно да се обезбеди безбедност на луѓето и имотот, како и безбедноста на прометот и 
5) во други случаи определени со закон или колективен договор.

(2) Прекувремената работа може да трае најмногу осум часа во текот на една недела и најмногу 190 часа годишно, освен за работите кои поради специфичниот процес на работа не можат да се прекинат или за кои нема услови и можности да се организира работата во смени.

(3) За работниците од Министерството за внатрешни работи, кои вршат посебни должности и овластувања согласно со посебен закон, прекувремената работа може да трае подолго од 190 часа годишно, поради извршување на итни и неодложни работи, по претходно дадена писмена согласност на работникот.

(4) На работникот кој работел над 150 часа подолго од полното работно време, а не отсуствувал од работа повеќе од 21 ден во текот на годината, кај истиот работодавач, работодавачот е должен да му исплати покрај додатокот на плата и бонус во висина од една просечна плата во Републиката.

(5) Работодавачот е должен да води посебна евиденција за прекувремената работа и часовите за прекувремената работа посебно да ги наведе во месечната пресметка на платата на работникот.

(6) Работодавачот е должен за секое воведување и извршување на прекувремената работа писмено да го извести подрачниот државен инспектор на трудот во рок од три работни дена од воведувањето на прекувремената работа.

(7) Ако работодавачот воведува прекувремена работа подолго од ставот (2) на овој член е должен да изврши прераспоредување на работното време или воведување на нови смени.

Забрана на вршење работа подолго од полното работно време

Член 120

Работодавачот не смее да наложи работа подолго од полното работно време: 
1) ако работата може да се изврши со соодветна организација или распределба на работата, распоредување на работното време или воведување на нови смени; 
2) на работникот жена, во согласност со одредбите на овој закон поради заштита на бременоста, раѓање и родителството; 
3) на мајка со дете до три години старост и самохран родител со дете до шест години старост, освен ако работникот даде писмена изјава дека доброволно се согласува со прекувремена работа; 
4) на повозрасен работник; 
5) на работник кој не наполнил 18 години возраст; 
6) на работникот на кој врз основа на мислење на лекарската комисија поради таквото работење ќе му се влоши здравствената состојба; 
7) на работникот кој има полно работно време пократко од 36 часа неделно поради работа на работното место, каде што опстојуваат поголеми опасности од повреди или здравствени оштетувања и 
8) на работникот кој работи помалку од полното работно време (скратено работно време) во согласност со прописите за пензиско и инвалидско осигурување (инвалидност), прописите за здравствено осигурување (медицинска рехабилитација) или други прописи (родителски обврски).

Прераспределба на работното време

Член 124

(1) Прераспределбата на работното време може да се изврши кога тоа го бара природата на дејноста, односно работите и задачите.

(2) Во случаите од ставот (1) на овој член, прераспределбата на работното време се врши така што вкупното работно време на работникот во просек да не биде подолго од 40 часа во работната недела во текот на годината.

Дневен одмор

Член 133

(1) Работникот има право на дневен одмор од најмалку 12 часа непрекинато во текот на 24 часа.

Стекнување право на годишен одмор

Член 139

Работникот кој за првпат заснова работен однос се стекнува со правото на цел годишен одмор, кога ќе оствари непрекината работа од најмалку шест месеца, без оглед на тоа дали работникот работи полно работно време или пократко работно време од полното.
Отсуство од работа поради празнување

Член 148

(1) Работникот има право на отсуство од работа со надоместок на плата за празниците на Република Македонија, коишто се определени како слободни денови од работа и за другите со закон определени слободни денови.

(2) Правото од ставот (1) на овој член на работникот може да му се ограничи, ако работниот, односно производниот процес се одвива непрекинато или природата на работата бара вршење на работата и на празничен ден.

Права на инвалидите на трудот

Член 178

(1) На работникот инвалид на трудот со право на професионална рехабилитација по основ на професионална неспособност за работа, работодавачот е должен да му обезбеди услови за вршење на професионалната рехабилитација и да го распореди на друга работа со полно работно време во согласност со прописите од пензиското и инвалидското осигурување.

(2) На работникот кај кој постои непосредна опасност од настапување на инвалидност, работодавачот е должен да му обезбеди распоредување на друга соодветна работа и надоместок на плата во висина на разликата меѓу платата на која работел работникот пред распоредувањето и платата на новото работно место.

(3) Опасност од настапување на инвалидност во смисла на ставот (2) од овој член постои кога кај работникот поради вршење на одредени работни задачи, условите за работа без оглед на мерките што се применуваат или може да се применуваат, влијаат врз здравствената состојба и работната способност на работникот во таа мера што е забележано нарушување на неговата здравствена состојба, поради што е потребно распоредување на друго работно место соодветно на неговото образование и способност заради спречување од настанување на инвалидност.

(4) Постоењето на опасноста од настанување на инвалидност со наод, оцена и мислење ја утврдува Комисијата за оцена на работната способност во Фондот на пензиското и инвалидското осигурување на Македонија.

Остварување на правата кај работодавачот и судска заштита

Член 181

(1) Ако работникот смета дека работодавачот не му ги обезбедува правата од работниот однос или крши кое било од неговите права од работниот однос има право да поднесе писмено барање до работодавачот кршењето да го отстрани, односно да ја исполни својата обврска.

(2) Ако работникот смета дека со писмена одлука на работодавачот е прекршено неговото право, има право во рок од осум дена од врачувањето на одлуката со која било прекршено правото, да бара од работодавачот истото да го отстрани.

(3) Ако работодавачот во натамошниот рок од осум дена по врачувањето на писменото барање на работникот не ги исполни своите обврски од работниот однос, односно не го отстрани кршењето на правото, работникот може во рок од 15 дена да бара судска заштита пред надлежниот суд.

(4) Против одлуката за отказ на договорот за вработување, работникот може да поднесе тужба во рок од 15 дена од врачувањето од страна на работодавачот, пред надлежниот суд.

(5) Без оглед на роковите од ставовите (2) и (3) на овој член работникот може паричните побарувања од работниот однос да ги остварува непосредно пред надлежниот суд.

(6) Неизбраниот кандидат за вработување кој смета дека при изборот била прекршена забраната на дискриминација, во рок од 15 дена од приемот на известувањето од страна на работодавачот може да бара надомест на штета пред надлежниот суд.

Судска забрана за незаконско исклучување од работа и надомест на штета

Член 243

(1) Синдикатот може да бара од надлежниот суд да забрани исклучување од работа за време на штрајк, спротивно од одредбите на закон.

(2) Синдикатот може да бара надомест на штета која тој или работниците ја претрпеле поради исклучувањето од работа за време не штрајк кое не е извршено во согласност со закон.
Надзор од страна на инспекцијата на трудот

Член 256

(1) Надзор над примената на овој закон, другите закони и вработување прописи за работните односи, колективните договори и договорите за работа со кои се уредуваат правата и обврските на работникот и работодавачот од работниот однос, врши органот на државната управа надлежен за работите на инспекцијата на трудот.

(2) Работите на инспекцискиот надзор од ставот (1) на овој член ги врши инспекторот на трудот.

Забрана за вршење на работи на работодавачот

Член 259

(1) Ако инспекторот за труд затекне на работа кај работодавачот лице со кое не е заснован работен однос согласно со законот и лицето не е пријавено во задолжително социјално осигурување, со решение ќе му нареди на работодавачот, во рок од 15 дена да заснова работен однос со затеченото или друго лице на неопределено време и да му исплати надоместок во висина од три просечни исплатени бруто плати во Републиката, објавена во тековниот месец.

(2) Ако работодавачот не постапи по решението од ставот (1) на овој член, инспекторот за труд ќе донесе времено решение за забрана на работа во работната просторија на работодавачот во траење од 15 дена.

(3) Доколку работодавачот во рокот од ставот (2) на овој член не ги отстрани утврдените незаконитости инспекторот за труд ќе донесе времено решение за забрана на работа во работната просторија на работодавачот во траење од 60 дена.

(4) Против решението од ставовите (2) и (3) на овој член работодавачот може да изјави жалба до министерот надлежен за работите од областа на трудот.

(5) Жалбата не го одлага извршувањето на решението.

(6) Извршувањето на наплатата на надоместокот од ставот (1) на овој член го остварува затеченото лице, согласно со Законот за извршување.

(7) За прекршокот од ставовите (1) и (4) на овој член инспекторот за труд поднесува барање за поведување прекршочна постапка.

Право на жалба

Член 263

(1) Против решението на инспекторот на трудот од членовите 258, 259 и 262 на овој закон може да се изјави жалба до министерот надлежен за работите од областа на трудот, во рок од осум дена од денот на приемот на решението.

(2) Жалбата против решението од членот 259 не го одложува извршувањето на решението.

Член 265

(1) Глоба во износ од 2.000 до 3.000 евра во денарска противвредност ќе му се изрече за прекршок на работодавач - правно лице, ако: 
1) договорот за вработување не се чува во работните простории во седиштето на работодавачот и не му е врачен примерок од договорот за вработување на работникотж (член 15 ставови (2) и (3); 
2) склучи договор за вработување со лице кое не наполнило 15 години возраст и кое нема општа здравствена способност (член 18); 
3) склучи договор за вработување или овозможи работа на млади лица спротивно на членот 18 од овој закон или ако склучи договор за вработување спротивно на овој закон (член 19 ставови (1) , (2) и (3)); 
4) склучи договор за вработување со странец кој не ги исполнува условите определени со овој или со друг закон (член 20); 
5) работодавачот направи измени на договор за вработување спротивно на овој закон (член 28-а ставови (2), (3) и (4)); 
6) не го запознае работникот со мерките за безбедност и здравје при работа и не го обучи за нивната примена, согласно прописите за безбедност и здравје при работа (член 32); 
7) на работникот кој работи со скратено работно време му наложи да работи преку договореното работно време (членови 48 и 60); 
8) не обезбеди заштита на правата во случај на пренесување на трговско друштво или делови на трговско друштво (членови 68-а, 68-б, 68-в, 68-г и 68-д); 
9) не обезбеди информирање и консултирање на работникот во смисла на членови 94-а и 95 од овој закон; 
10) не исплатил плата, и не уплатил придонеси од плата (членови од 105 до 114); 
11) на работникот му нареди да работи со подолго работно време од работното време определено со закон, не води или неправилно води евиденција на работното време и на прекувремената работа и не го извести инспекторот за воведување на прекувремена работа (членови 116, 117, 119 и 120); 
12) не ги почитува прописите за прераспределбата и распоредот на работното време (членови 124 и 125); 
13) ноќната работа ја организира спротивно на членовите од 127 до 131 од овој закон, односно не го извести инспекторот за воведување на ноќна работа; 
14) на работникот не му обезбеди пауза за време на работното време, одмор меѓу два последователни дена, неделен и годишен одмор во согласност со овој закон и не издаде решение за годишен одмор (членови од 132 до156); 
15) на работничка, татко и посвоител на дете со потешки пречки во развојот не им обезбеди право на посебна заштита во согласност со овој закон (членови од 160 до 171); 
16) на работници кои се уште не наполниле 18 години возраст не им обезбеди заштита во согласност со овој закон (членови од 172 до 176); 
17) на инвалидите и повозрасните работници не им обезбеди заштита во согласност со овој закон (членови од 177 до 180); 
18) вршењето на работа во странство го организира спротивно на овој закон (членови 248 и 249); 
19) организира работа на деца, ученици и студенти спротивно на овој закон (член 250) и 
20) не постапи по решението на инспекторот за отстранување на повреда на закон или друг пропис или по налог на инспекторот за труд за забрана на работа (членови од 256 до 263).

(2) Глоба во износ од 500 до 1.000 евра во денарска противвредност ќе му се изрече за прекршокот од ставот (1) на овој член на директорот, односно друго одговорно лице кај работодавачот.

(3) Глоба во износ од 1.000 до 2.000 евра во денарска противвредност ќе му се изрече за прекршокот од ставот (1) на овој член на работодавач - физичко лице.

